
PEDAGOGIK TEXNOLOGIYALAR 
METODLARINI TANLASH 
VA QО‘LLASHNING UMUMIY 
MEZONLARI

Abdullayeva Komila Tursunovna
Iqtisodiyot va pedagogika universiteti NTM,
Maktabgacha ta’lim kafedrasi dotsenti

Annotatsiya: Mazkur maqolada zamonaviy ta’lim jarayonida pedagogik texnologiyalarni tanlash va ularni samarali 
qo‘llashning umumiy mezonlari tahlil qilinadi. O‘qituvchining o‘quv-tarbiyaviy faoliyatini rejalashtirishda pedagogik tex-
nologiyalarni tanlashda e’tibor berilishi lozim bo‘lgan omillar, shuningdek, ta’lim maqsadi, o‘quvchilarning yosh va psi
xologik xususiyatlari hamda o‘quv jarayonining bosqichlari bilan bog‘liq yondashuvlar yoritilgan. Maqolada ilg‘or xorijiy 
tajribalarga asoslangan holda o‘quv jarayoniga pedagogik texnologiyalarni tatbiq etishning natijaviylik ko‘rsatkichlari ham 
tahlil etilgan.

Kalit so‘zlar: pedagogik texnologiya, metod, innovatsion yondashuv, ta’lim jarayoni, metod tanlash mezonlari, o‘quvchi 
faolligi, o‘qituvchi kompetensiyasi.
Abstract: This article analyzes the general criteria for selecting pedagogical technologies and their effective application 
in the modern educational process. The factors that should be considered when selecting pedagogical technologies in 
planning a teacher’s educational activities are highlighted, as well as approaches related to the goals of education, the 
age and psychological characteristics of students, and the stages of the educational process. The article also analyzes 
the effectiveness indicators of applying pedagogical technologies in the educational process, based on advanced inter-
national experience.

Key words: pedagogical technology, method, innovative approach, educational process, criteria for selecting a method, 
student activity, teacher competence.
Аннотация: В статье анализируются общие критерии выбора педагогических технологий и их эффективное 
использование в современном образовательном процессе. Выделены факторы, которые следует учитывать при 
выборе педагогических технологий при планировании образовательной деятельности педагога, а также подходы, 
связанные с целями образования, возрастными и психологическими особенностями обучающихся и этапами 
образовательного процесса. Также в статье анализируются показатели эффективности применения педагогиче-
ских технологий в образовательном процессе на основе передового зарубежного опыта.

Ключевые слова: педагогическая технология, метод, инновационный подход, образовательный процесс, кри-
терии выбора метода, активность учащихся, компетентность учителя.

KIRISH
Hozirgi kunda ta’lim tizimi oldida turgan asosiy vazifalardan biri – o‘qitish samaradorligini oshirish, o‘quv

chilarning mustaqil fikrlash, ijodiy yondashish va amaliy ko‘nikmalarini rivojlantirishdir. Bu esa o‘qituvchidan 
pedagogik texnologiyalarni to‘g‘ri tanlay olish va ularni maqsadga muvofiq qo‘llay bilishni talab etadi. Peda-
gogik texnologiya – bu o‘qitish jarayonini ilmiy asosda tashkil etish, natijaga yo‘naltirilgan tizimli faoliyatdir. Har 
bir pedagogik texnologiya o‘zining maqsadi, mazmuni, uslubi va qo‘llash shart-sharoitiga ega. Shuning uchun 
metodlarni tanlashda o‘qituvchi nafaqat o‘quv dasturini, balki o‘quvchilarning individual imkoniyatlarini ham 
inobatga olishi zarur. Pedagogik texnologiya – shunday bilimlar sohasiki, ular yordamida o‘qituvchi va o‘quv-
chining o‘zaro bog‘langan faoliyati yangicha tarzda shakllanadi. Insonparvarlik tuyg‘ulari tizimli holatda kashf 
etilib, o‘quvchiga bilimga chanqoqlik, ehtiyoj, Vatanga mehr-muhabbat, milliy va umumbashariy qadriyatlarga 
e’tiqod kabi xislatlarni tarbiyalab beradi [1].

Umuman, “texnologiya” so‘zi birinchi marta texnik taraqqiyot bilan bog‘liq holda 1872-yilda fanga kirib kelgan. 
U yunoncha ikki so‘zdan – “techne” (san’at, hunar) va “logos” (fan) so‘zlaridan tashkil topgan bo‘lib, “hunar fani” 
ma’nosini anglatadi. Keyinchalik bu so‘z boshqa sohalarning terminologiyasida ham qo‘llanila boshladi. Shu 
bilan birga “texnologik jarayon”, “o‘qitish texnologiyasi”, “ma’lumot texnologiyasi”, “o‘quv jarayoni texnologi-

yasi” kabi atamalar shaklida pedagogik adabiyotlarda ham uchray boshladi. Albatta, bu atamalarning har biri 
o‘z ta’rifiga ega. Ularning ayrim umumiyliklari mavjud bo‘lsa-da, har biri o‘ziga xos tushunchadir. Jumladan, 
o‘qitish texnologiyasi pedagogik texnologiyaga yaqin tushuncha bo‘lsa-da, aynan bir ma’noni anglatmaydi. 
Chunki u ma’lum predmet, mavzu va savollar doirasidagi aniq o‘quv materialining o‘zlashtirish yo‘lini muayyan 
texnologiya asosida ifodalaydi.

MAVZUGA OID ADABIYOTLAR SHARHI
Pedagogik texnologiyalar nazariyasi bo‘yicha V. P. Bespalko, B. T. Lixachev, J. Dewey, Sh. A. Amonov, 

N. Azizxo‘jayeva va O‘. Tolipov kabi olimlar tadqiqotlar olib borganlar. Ularning fikricha, pedagogik texnologiya 
– bu ta’lim jarayonining natijasini oldindan loyihalash, amalda sinovdan o‘tkazish va baholash tizimidir. 
Mahalliy olimlardan O‘. Tolipov va M. Usmonboyeva o‘zlarining ilmiy ishlanmalarida pedagogik texnologiyaning 
asosiy belgilari – tizimlilik, natijaviylik, boshqaruvchanlik va diagnostika imkoniyati kabi mezonlarni ajratib 
ko‘rsatganlar. Xorijiy tadqiqotlarda esa J. Bruner, B. Bloom va H. Gardner tomonidan ta’lim texnologiyala-
rining shaxsga yo‘naltirilgan hamda kompetensiyaviy yondashuv asosida tanlanishi zarurligi ta’kidlanadi [2]. 
Hozirgi kunda o‘qituvchilar ko‘p hollarda metodikani pedagogik texnologiyadan ajrata olmayotganliklari sababli 
ma’lum noaniqliklar yuzaga kelmoqda. Shu bois, bu tushunchalarni aniq chegaralab olish zarur. Rus olimasi 
N. F. Talizina texnologiyani “belgilangan o‘quv maqsadiga erishishning oqilona usullarini aniqlashdan iborat” 
deb tushuntiradi.

TAHLIL VA NATIJALAR
Pedagogik texnologiyalarni tanlash va qo‘llashda quyidagi umumiy mezonlarga amal qilish samaradorlikni 

oshiradi:

1.	 Maqsadga yo‘naltirilganlik mezoni – tanlangan texnologiya ta’lim maqsadiga mos bo‘lishi kerak.

2.	 O‘quvchining faollik darajasi – metod o‘quvchini o‘rganish jarayoniga faol jalb etishi zarur.

3.	 Moslik mezoni – o‘quvchilarning yoshi, bilim darajasi va psixologik xususiyatlariga mos kelishi.

4.	 Natijaviylik – texnologiya o‘qitish natijasini oldindan aniqlash va baholash imkoniyatini berishi kerak.

5.	 Moslashuvchanlik – turli o‘quv muhitlari va sharoitlarda qo‘llash imkoniyatining mavjudligi.

Yuqoridagi ta’riflardan ko‘rinib turibdiki, pedagogik texnologiya belgilangan maqsad va mazmun asosida 
o‘quv jarayonini loyihalash sifatida talqin etilayotgan tizimdir. Bu bir jihatdan to‘g‘ri, lekin mohiyat jihatidan bir
yoqlama yondashuvdir, ya’ni o‘quvchi shaxsi inkor qilinmoqda. Bu kamchilikni birinchi bo‘lib payqagan akademik 
V. P. Bespalko: “Pedagogik texnologiya – bu o‘qituvchi mahoratiga bog‘liq bo‘lmagan holda pedagogik muvaf-
faqiyatni kafolatlay oladigan, o‘quvchi shaxsini shakllantirish jarayonining loyihasidir”, – deb ta’riflaydi. Mazkur 
ta’rifdan quyidagi muhim omillarni ko‘rsatish mumkin:

•	 pedagogik texnologiyaning asosiy mohiyati va kafolatlanish darajasi loyihalovchi shaxsning mahorati va 
iqtidoriga bog‘liq;

•	 loyihalangan pedagogik texnologiya o‘quvchi (talaba)larda ma’lum ijtimoiy tajriba elementlarini shakllanti-
rishga xizmat qiladi;

•	 tayyor pedagogik texnologiyani amalga oshirish mutaxassis bo‘lmagan shaxs uchun ham katta qiyinchilik 
tug‘dirmaydi;

•	 fan (mavzu)ning asosiy mazmuni to‘g‘ri va oqilona tarzda loyihalangan pedagogik texnologiyani amalga 
oshirish o‘qituvchidan katta mahorat talab etmaydi [3].

Mamlakatimizda mutaxassislarning ilmiy salohiyati va imkoniyatlari yetarli ekanligini inobatga olsak, bu 
jarayonni “yangi”cha tarzda amalga oshirish zaruriyati yuzaga keladi. Shu ma’noda, nazariya va amaliyot 
birligini ta’minlash pedagogik texnologiyaning asl mohiyatini aniqlashga imkon beradi. Yangi pedagogik 
texnologiyaga pedagogika fanining alohida tarmog‘i sifatida emas, balki nazariy va amaliy izlanishlarni birlashti-
ruvchi tizim sifatida qarash maqsadga muvofiqdir. Fan va texnikaning rivojlanishi bilan inson faoliyati doirasi 
tobora kengayib bormoqda. Auditoriyaga o‘qitish imkoniyati katta bo‘lgan yangi texnologiyalar – sanoat, qishloq 
xo‘jaligi, elektron axborot va boshqa sohalar – kirib kelmoqda. Ro‘y berayotgan bu sifat o‘zgarishlar yangi 
miqdoriy o‘zgarishlarga olib keladi. Natijada ta’lim jarayonining ajralmas qismiga aylanib borayotgan texnikaviy, 
axborotli, poligrafik, audiovizual vositalar yangicha metodik yondashuvlarni va yangi pedagogik texnologi-
yalarni taqozo etadi. Bir so‘z bilan aytganda, erkin shaxsni shakllantirish muammosi o‘quv-tarbiya jarayoniga 

yangi pedagogik texnologiyani joriy etish orqali hal etiladi. Albatta, bu jarayonning ilmiy asoslangan pedagogik 
tizimga aylanishi eng to‘g‘ri yo‘ldir. Chunki ijtimoiy tajriba elementlari, ko‘nikma va ijodiy faoliyat orqali borliqqa 
munosabat – pedagogik jarayon mahsuli bo‘lib, ma’lum pedagogik tizim doirasida shakllantiriladi.

Pedagogik tizim quyidagi ikki tushunchani qamrab oladi: didaktik masalalar va ularni amalga oshirishning 
pedagogik texnologiyalari. Didaktik masalalar pedagogik tizim doirasida inson faoliyatining muhim sohasi sifa-
tida aniqlanadi; ularga erishish uchun zarur shart-sharoitlar va axborotlar mavjud bo‘lishi lozim. Har bir didaktik 
masala pedagogik tizimda o‘ziga mos keladigan pedagogik texnologiya elementlari yordamida hal qilinadi. 
Ular – didaktik jarayon, o‘qitishning tashkiliy shakllari, hamda o‘qitishning texnik vositalari (O‘TV). Darhaqiqat, 
ta’lim taraqqiyotining harakatlantiruvchi kuchi – bu o‘zida didaktik masalalar va pedagogik texnologiyalarni 
mujassamlashtirgan pedagogik tizimdir. Pedagogik texnologiyani muvaffaqiyatli loyihalash va yakuniy natija-
ning kafolatlanishi o‘qituvchining didaktik masalalar mohiyatini anglash hamda ularni darsda to‘g‘ri belgilab 
olish darajasiga bog‘liq.

Yangi pedagogik texnologiyaning asosiy mohiyati – o‘qituvchi va o‘quvchi (talaba)larning o‘zaro hamkor-
ligi hamda uzviy faollik ko‘rsatishidadir. Agar darsda o‘qituvchi bosh figura bo‘lib qolsa, o‘quvchilar mas’uliyat 
va javobgarlik hissini yo‘qotadi. Demak, ular mustaqil fikrlash, mushohada yuritish va xulosa chiqarishdan 
yiroq bo‘lib qoladi. Pedagogik texnologiyani o‘quv jarayonida qo‘llash o‘qituvchiga o‘quvchilarda tashab-
buskorlik va mustaqillikni, bilimlarni puxta o‘zlashtirishni, zarur malaka va ko‘nikmalarni shakllantirishni, kuza-
tuvchanlik, tafakkur va mantiqiy nutqni, xotira hamda ijodiy tasavvurni rivojlantirish imkonini beradi. Texnologik 
ta’lim darslarida ham, boshqa fanlardagi kabi, yangi pedagogik texnologiya asosida ta’lim berishning asosiy 
maqsadi – mohir pedagoglar orqali o‘quvchi shaxsini rivojlantirish va shakllantirish yo‘li bilan o‘qitish maqsadiga 
erishishdan iborat [3]. Pedagogik texnologiyaning an’anaviy darslardan farqi shundaki, bunda avvalo o‘qituvchi 
tomonidan maqsad aniqlanib, so‘ng dars jarayoni aniq rejalashtiriladi hamda qo‘yilgan maqsadga mas’uliyat 
va ilmiy-uslubiy salohiyat bilan yondashiladi. Albatta, ta’lim texnologiyalari ichidan eng samaralisini tanlash 
zarur. Pedagogik texnologiyaning yana bir muhim jihati shundan iboratki, bunda ta’lim va tarbiya jarayonlari 
birgalikda olib boriladi. Zamonaviy ta’limni tashkil etishga qo‘yiladigan muhim talablardan biri – ortiqcha ruhiy va 
jismoniy kuch sarf etmay, qisqa vaqt ichida yuksak natijalarga erishishdir. Qisqa vaqt ichida muayyan nazariy 
bilimlarni o‘quvchilarga yetkazish, ularda amaliy ko‘nikma va malakalarni hosil qilish, hamda o‘zlashtirilgan 
bilim va malaka darajasini baholash o‘qituvchidan yuksak mahorat va yangicha yondashuvni talab etadi.

TADQIQOT METODOLOGIYASI
Bugungi kunda bir qator rivojlangan mamlakatlarda o‘quvchilarning o‘quv va ijodiy faolligini oshiruvchi 

hamda ta’lim-tarbiya jarayonining samaradorligini ta’minlovchi pedagogik texnologiyalarni qo‘llash borasida 
katta tajriba to‘plangan bo‘lib, ushbu tajriba asosini tashkil etuvchi metodlar interfaol metodlar nomi bilan yuri
tilmoqda. Hozirgi kunda ta’lim jarayonida interaktiv metodlar, innovatsion texnologiyalar, pedagogik va axborot 
texnologiyalarini o‘quv jarayonida qo‘llashga bo‘lgan qiziqish va e’tibor kundan-kunga kuchayib bormoqda. 
Bunday bo‘lishining sabablaridan biri shundaki, ilgari an’anaviy ta’limda o‘quvchi-talabalar faqat tayyor 
bilimlarni egallashga o‘rgatilgan bo‘lsa, zamonaviy texnologiyalar ularni egallayotgan bilimlarini o‘zlari qidirib 
topish, mustaqil o‘rganish, tahlil qilish hamda xulosalarni o‘zlari keltirib chiqarishga o‘rgatadi. O‘qituvchi bu 
jarayonda shaxsning rivojlanishi, shakllanishi, bilim olishi va tarbiyalanishiga sharoit yaratadi hamda shu bilan 
bir qatorda boshqaruvchilik va yo‘naltiruvchilik funksiyasini bajaradi. Ta’lim jarayonida o‘quvchi-talaba asosiy 
figuraga aylanadi [4].

Innovatsiya (inglizcha innovation) – “yangilik”, “yangilik kiritish” ma’nosini bildiradi. Innovatsion texnologi-
yalar pedagogik jarayon hamda o‘qituvchi va talaba faoliyatiga yangilik kiritish bo‘lib, uni amalga oshirishda 
asosan interaktiv metodlardan to‘liq foydalaniladi. Interaktiv metodlar – bu jamoa bo‘lib fikrlash deb yuritiladi, 
ya’ni pedagogik ta’sir etish usullari bo‘lib, ta’lim mazmunining tarkibiy qismi hisoblanadi. Ushbu metodlarning 
o‘ziga xosligi shundaki, ular faqat pedagog va o‘quvchi-talabalarning birgalikdagi faoliyati orqali amalga 
oshiriladi. Bunday pedagogik hamkorlik jarayoni o‘ziga xos xususiyatlarga ega bo‘lib, ularga quyidagilar kiradi:

•	 o‘quvchi-talabalarni dars davomida befarq bo‘lmaslikka, mustaqil fikrlash, ijod etish va izlanishga majbur 
etish;

•	 o‘quvchi-talabalarning o‘quv jarayonida bilimga bo‘lgan qiziqishlarini doimiy ravishda saqlab turish;

•	 o‘quvchi-talabalarning har bir masalaga ijodiy yondashgan holda bilimga bo‘lgan qiziqishlarini kuchaytirish;

•	 pedagog va o‘quvchi-talabalarning doimo hamkorlikdagi faoliyatini tashkil etish.

Interaktiv metodlar pedagogik texnologiyaning tarkibiy qismi sifatida kutilgan natijaga erishishning asosi 
hamda dars samaradorligini oshiruvchi muhim omil hisoblanadi [5].

O‘qituvchi va o‘quvchining maqsadga erishishida qanday texnologiyani tanlashlari ularning ixtiyorida, 
chunki har ikkala tomonning asosiy maqsadi aniq natijaga erishishga qaratilgan. Bunda o‘quvchilarning bilim 
saviyasi, guruh xarakteri hamda sharoitga qarab foydalaniladigan texnologiya tanlanadi. Masalan, natijaga 
erishish uchun kompyuter bilan ishlash, film tomosha qilish, tarqatma materiallar, chizmalar, plakatlar yoki turli 
adabiyotlardan foydalanish, axborot texnologiyalarini qo‘llash zarur bo‘lishi mumkin. Bularning barchasi o‘qi
tuvchi va o‘quvchining hamkorligiga bog‘liq. Bundan tashqari, o‘qitish jarayonini oldindan loyihalashtirish zarur. 
Bu jarayonda o‘qituvchi o‘quv predmetining o‘ziga xos tomonlarini, joy va sharoitni, zamonaviy texnik vosi-
talarni, eng asosiysi esa o‘quvchining imkoniyatlari va ehtiyojlarini, hamda hamkorlikdagi faoliyatni tashkil eta 
olish qobiliyatini hisobga olishi kerak. Shundagina kerakli, kafolatlangan natijaga erishish mumkin. Qisqacha 
aytganda, o‘quvchini ta’lim jarayonining markaziga olib chiqish zarur.

Foydalanilgan adabiyotlar ro‘yxati:
1.	 Abduqodirov A.X., Xasanboeva M.T. Pedagogik texnologiyalar. – Toshkent: Fan va texnologiya, 2021.
2.	 Xodjiev A.X. Innovatsion ta’lim texnologiyalari. – Toshkent: O‘qituvchi, 2020.
3.	 Nishonov F.N., Qayumova S.X. Texnologiya fanini o‘qitish metodikasi. – Toshkent: Yangi asr avlodi, 2019.
4.	 Hasanov B.A. Zamonaviy pedagogik texnologiyalar. – Samarqand: Samarqand davlat universiteti nashriyoti, 2022.
5.	 Shodmonov Yo.M. Interaktiv o‘qitish metodlari va ularning amaliyoti. – Toshkent: TDPU, 2018.
6.	 Turaev R.M. Ta’limda axborot texnologiyalari. – Toshkent: Fan, 2020.
7.	 G‘ofurov M.R. STEAM texnologiyalar asosida ta’lim. – Andijon: AndDU nashriyoti, 2023.
8.	 UNESCO. ICT in Education: A Critical Literature Review and Its Implications. – 2021.
9.	 Jonassen D.H. Learning to Solve Problems with Technology: A Constructivist Perspective. – Merrill Prentice Hall, 2003.
10.	 Mishra P., Koehler M.J. Technological Pedagogical Content Knowledge: A Framework for Teacher Knowledge. – 

Teachers College Record, 2006.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.01

13.00.02

13.00.03

13.00.05

